
um tilraunir með kjarnorkuvopn.

Flm.: Bergur Sigurbjörnsson, Gils Guðmundsson.

Alþingi ályktar að fela ríkisstjórninni að beina þeirri áskorun til ríkisstjórna
Sovétríkjanna, Bandaríkjanna og Bretlands, að þær felli niður allar frekari tilraunir
með vetnissprengjur og önnur kjarnorkuvopn, a. m. k. á meðan haldið er áfram til-
raunum stórveldanna til að ná samkomulagi um bann við framleiðslu og notkun
kjarnorkuvopna og eftirlit með, að því banni sé framfylgt.

Greinargerð.
Hinn 1. marz 1954 sprengdu Bandaríkjamenn i tilraunaskyni vetnissprengju í

sjó á Kyrrahafi. Afleiðingar þessarar tilrauna sprengingar urðu hinar geigvænleg-
ustu og vöktu ugg og andúð um allan heim. Sérstaklega alvarlegar urðu afleiðingar
þessarar sprengingar í Japan, þar sem japanskir sjómenn urðu fyrir geislavirku
ryki, sem brenndi þá svo, að sumir létu lífið, en aðrir hlutu ævarandi örkuml. Voru
þeir þó sumir í hundruð mílna fjarlægð frá sprengjustað. Þá varð fiskur á japönsk-
um fiskimiðum svo geislavirkur, að hann var um hríð óhæfur til neyzlu, og varð
að hafa sérstaka gát á, til þess að ekki ylli tjóni á mönnum. Einnig féll geislavirkt
regn í Japan, svo að regnvatn varð lífshættulegt og jurtir á ákveðnum svæðum
óhæfar til neyzlu.

Þessir alvarlegu atburðir urðu til þess, að um víða veröld var krafan um að
banna frekari tilraunir með vetnissprengjur og önnur kjarnorkuvopn sett fram
með slíkum styrk og hlaut hvartvetna slíkan byr, að hik kom á Bandarikjastjórn



að -framkvæma .þær -tilraunír, sem á þeim tíma höfðu verið ákveðnar, Hæst risu
þessar kröfur að sjálfsögðu í Japan, enda hefur engin þjóð veraldar orðið jafnhart
úti í tortímingarbáli kjarnorkueldsins til þessa. En fleiri þjóðir tóku mjög öfluglega
undir þessar kröfur, svo sem Astralíumenn og Nýsjálendingar, og Verkamanna-
flokkur Bretlands krafðist þess, að brezka ríkisstjórnin freistaði þess að knýja
Bandaríkjastjórn til að láta af frekari tilraunum með vetnissprengjur, unz útséð
væri, hvort stórveldin gætu náð samkomulagi um að banna framleiðslu og notkun
kjarnorkuvopna.

Hvarvetna voru það vísindamennirnir, sem gerst þekktu hinn algera tortím-
ingarmátt kjarnorkuvopnanna, er skipuðu sér i fylkingarbrjóst þeirra, sem kröfð-
ust þess, að bannað yrði að nota þau, hvort heldur væri í stríði eða í tilraunaskyni.
Og i júlímánuði þ. á. birtu níu heimsfrægir vísindamenn frá Bretlandi, Bandaríkj-
unum, Frakklandi, Japan og Póllandi, þar á meðal Bertrand Russel og Albert Ein-
stein, ávarp, er þeir höfðu sent stjórnum stórveldanna, þar sem þeir lýsa því af ger-
hygli hinnar sönnu vísindamennsku, að með tilkomu kjarnorkuvopnanna eigi ver-
öldin aðeins um tvennt að velja, tortímingu eða frið, þar sem engar raunhæfar
varnir séu til í kjarnorkustyrjöld og sigur annars styrjaldaraðila yfir hinum sömu-
leiðis óhugsandi, þar sem báðir hlytu að farast í þeim Surtarloga sem og gervallt
mannkyn.

Ljóst er, að sá mikli kraftur, sem fylgt hefur þessum kröfum, hefur náð inn í
hin einangrúðu salarkynni stríðsherranna í Bandaríkjunum og valdið því, að þeir
hafa síðan haldið að sér höndum um frekari tilraunir með vetnissprengjur.

Hins vegar er nú ljóst af fréttum, að snemma í nóvembermánuði þ. á. hafa
Rússar sprengt vetnissprengju hátt í lofti einhvers staðar á yfirráðasvæði Sovétríkj-
anna. Afleiðingar þessarar tilraunasprengingar eru þegar farnar að koma í ljós. Eins
og fyrr eru afleiðingarnar uggvænlegastar í Japan. Læknar þar í landi hafa bannað
ibúum nokkurra eyja að nota regnvatn. þar sem það sé lífshættulegt sökum geisla-
áhrifa frá vetnissprengjunni. Brögð munu einnig að því, að menn hafi orðið fyrir
geislaáhrifum af regni. Vísindamenn í París segja, að andrúmsloft þar sé sjö sinn-
um geislavirkara en venjulega, og svipaða sögu er að segja frá Bandaríkjunum.

Þegar vetnissprengja er sprengd hátt í lofti, er ógerlegt að reikna út, hvert
geislavirkt ryk getur borizt með hinum hröðu straumum í efri loftlögum né hvar
geislavirkt regn getur fallið, svo að lífshættulegt sé. Slíkt gæti alveg eins gerzt hér
á landi eins og í Japan, eða hvar sem væri annars staðar. En hér háttar svo til, að
hinir óðfúsu "verjendur" íslenskrar þjóðar hafa ekki einu sinni gert tilraun til að
koma upp sómasamlegum tækjum til að vara þjóðina við, ef hér skyldi falla geisla-
virkt regn, svo að lífshættulegt væri, eftir tilraunir með vetnissprengjur. Er ekki
heldur við því að búast, þar sem Bandaríkjaher hefur að sjálfsögðu ekki talið það
hlutskipti sitt hér á landi að verja það, sem óverjandi er, og því ekki talið það i
sínum verkahring að koma upp tækjum til að vara þjóðina við lífshættu af kjarn-
orkugeíslum, enda er slíkt i verkahring ríkisstjórnar hvers lands.

Nú er það staðreynd, sem vísindamönnum á sviði kjarnorkuvísinda er ljós,
að það þarf ekki kjarnorkustyrjöld til að gerbreyta eða tortíma mannkyninu og
öðrum lífverum á vorri jörð. Nægilega margar tilraunir með vetnissprengjur og
önnur kjarnorkuvopn geta aukið svo geislaáhrif andrúmsloftsins og borizt þaðan
beint eða óbeint til allra lífvera, að það nægi til að stöðva tímgun þeirra eða valdi
því, að afkvæmin verði ólík því, sem nú er, þannig að nýjar lífverur byggi jörðina
framvegis, gerólikar að eðli og útliti þeim, sem nú lifa. Telja vísindamennirnir ekki
útilokað, að þær kjarnorku- og vetnissprengingar, sem nú þegar hafa verið fram-
kvæmdar í tilraunaskyni, geti verið ein meginorsök að þeirri miklu aukningu á fæð-
ingum vanskapaðra barna, sem skýrslur sýna að átt hefur sér stað á síðustu árum.
En það mál er ekki fullrannsakað enn þá.

En af þessum atriðum og fjölmörgum öðrum, sem er ekki unnt að gera skil í
stuttri greinargerð, má öllum hugsandi mönnum ljóst vera, að hið misvitra mann-



kyn og mísadtrír valdhafar nokkurra þjóða hafa fengið í hendur þann voða, að
heill og líf mannkynser í húfi, ef af gáleysi er með farið.

Það er skoðun flutningsmanna þessarar þingsályktunartillögu, að sérhverjum
einstaklingi og sérhverri þjóð, sem sér og skilur þessar uggvænlegu staðreyndir,
beri að gera, meðan timi er til, allt það sem hægt er til að koma í veg fyrir þá
ógn, sem gervöllu niannkyni er búin af óvarlegri meðferð þeirrar ægiorku, sem
nú hefur verið leyst úr Iæðingí. Þess vegna er tillagan flutt. Okkur er að sjálf-
sögðu ljóst, að rödd íslenzkrar þjóðar er ekki hávær né vilji hennar og óskir mikils
metnar hjá kjarnorkustórveldunum. En þótt svo sé, er það ekki nægileg ástæða til
að hafast ekkert að, þegar aðrar þjóðir stórar og smáar, og einstaklingar annarra
þjóða leggja sitt lóð á vogarskálarnar. létt eða þungt eftir atvikum, til að reyna að
hafa áhrif á þau hamstola öfl, sem leika sér nú með þann eld, sem vitað er að gert
getur að engu í ragnarökum alla menningu og framtíð mannkyns á vorri jörð.

Það lætur enginn undir höfuð leggjast að inna það af hendi, sem hann er skyld-
ugur að gera" af þeirri ástæðu einni, að hann telji það fyrir fram mundu verða til
minna gagns en hann gjarnan vildi. Og við lítum svo á, að íslenzkri þjóð beri fyrst
og fremst skylda til að skipa sér við hlið þeirra, er vilja miðla málum, efla frið og
reyna að stöðva það háskalega örlagatafl, sem nú er teflt um heill og líf allra þjóða.
Hlutur islenzkrar þjóðar i samfélagi þjóðanna verður naumast með öðru móti stærri
né merkari gerr,


